
ΕΝ Τῼ ΕΣΠΕΡΙΝῼ 

ΙΕΡΕΥΣ: Εὐλογητὸς ὁ Θεὸς 
ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 

Δεῦτε, προσκυνήσωμεν καὶ 
προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ 
βασιλεῖ καὶ Θεῷ ἡμῶν.  

Ψαλμὸς ργ΄ (103). 

Εὐλόγει ἡ ψυχή μου, τὸν 
Κύριον, Κύριε ὁ Θεός μου ἐμε-
γαλύνθης σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους 
αὐτοῦ πνεύματα, καὶ τοὺς λειτουρ-
γοὺς αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται 
εἰς τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ πε-
ριβόλαιον αὐτοῦ, ἐπὶ τῶν ὀρέων 
στήσονται ὕδατα. 

Ἀπὸ ἐπιτιμήσεώς σου 
φεύξονται, ἀπὸ φωνῆς βροντῆς σου 
δειλιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τόπον, ὃν 
ἐθεμελίωσας αὐτά. 

Ὅριον ἔθου, ὃ οὐ παρε-
λεύσονται, οὐδὲ ἐπιστρέψουσι 
καλύψαι τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ 
οὐρανοῦ κατασκηνώσει ἐκ μέσου 
τῶν πετρῶν δώσουσι φωνήν. 

Ποτίζων ὄρη ἐκ τῶν ὑπε-
ρώων αὐτοῦ ἀπὸ καρποῦ τῶν 
ἔργων σου χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς 
γῆς καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα 
τοῦ πεδίου, αἱ κέδροι τοῦ Λιβάνου, 
ἃς ἐφύτευσας. 

Ἐκεῖ στρουθία 
ἐννοσσεύσουσι, τοῦ ἐρωδιοῦ ἡ κα-
τοικία ἡγεῖται αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

 26 Ὀκτωβρίου 2020. 
 † Δημητρίου μεγαλομάρτυρος τοῦ μυρο-

βλύτου (†306), 
ἀνάμνησις τοῦ γεγονότος σεισμοῦ (†740). 

Ἐποίησε σελήνην εἰς καιρούς 
ὁ ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο 
νύξ ἐν αὐτῇ διελεύσονται πάντα τὰ 

θηρία τοῦ δρυμοῦ. 

Σκύμνοι ὠρυόμενοι τοῦ 
ἁρπᾶσαι, καὶ ζητῆσαι παρὰ τῷ 
Θεῷ βρῶσιν αὐτοῖς. 

Ἀνέτειλεν ὁ ἥλιος, καὶ 
συνήχθησαν, καὶ εἰς τὰς μάνδρας 

αὐτῶν κοιτασθήσονται. 

Ἐξελεύσεται ἄνθρωπος ἐπὶ 
τὸ ἔργον αὐτοῦ, καὶ ἐπὶ τὴν ἐργα-
σίαν αὐτοῦ ἕως ἑσπέρας. 

Ὡς ἐμεγαλύνθη τὰ ἔργα 
σου, Κύριε, πάντα ἐν σοφίᾳ ἐποίη-

σας, ἐπληρώθη ἡ γῆ τῆς κτίσεώς 
σου. 

Αὕτη ἡ θάλασσα ἡ μεγάλη 
καὶ εὐρύχωρος, ἐκεῖ ἑρπετὰ ὧν 
οὐκ ἔστιν ἀριθμός, ζῷα μικρὰ μετὰ 

μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 

εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρη-
στότητος ἀποστρέψαντος δέ σου 

τὸ πρόσωπον, ταραχθήσονται. 

Ἀντανελεῖς τὸ πνεῦμα 
αὐτῶν, καὶ ἐκλείψουσι, καὶ εἰς τὸν 
χοῦν αὐτῶν ἐπιστρέψουσιν. 

Ἐξαποστελεῖς τὸ πνεῦμα 
σου, καὶ κτισθήσονται, καὶ ἀνακαι-

νιεῖς τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 
αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 
ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ 
μου, ψαλῶ τῷ Θεῷ μου ἕως 
ὑπάρχω. 

Ἠδυνθείη αὐτῷ ἡ διαλογή 
μου, ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ 
τῆς γῆς, καὶ ἄνομοι, ὥστε μὴ ὑπάρ-
χειν αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν 
αὐτοῦ ἔθου σκότος, καὶ ἐγένετο 
νύξ. 

Ὡς ἐμεγαλύνθη τὰ ἔργα 
σου, Κύριε πάντα ἐν σοφίᾳ ἐποίη-

σας. 

 Δόξα... Καὶ νῦν..  

Ἀλληλούϊα, Ἀλληλούϊα, 
Ἀλληλούϊα. Δόξα σοι ὁ Θεός (ἐκ 
γ΄). 

Ἡ ἐλπὶς ἡμῶν, Κύριε, δόξα 
σοι. 

ΔΙΑΚΟΝΟΣ: Ἐν εἰρήνῃ τοῦ 
Κυρίου δεηθῶμεν. 

ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 

Ὑπὲρ τῆς ἄνωθεν εἰρήνης, 
καὶ τῆς σωτηρίας τῶν ψυχῶν ἡμῶν, 
τοῦ Κυρίου δεηθῶμεν. 

Ὑπὲρ τῆς εἰρήνης τοῦ 
σύμπαντος κόσμου, εὐσταθείας 
τῶν ἁγίων τοῦ Θεοῦ Ἐκκλησιῶν, 
καὶ τῆς τῶν πάντων ἑνώσεως, τοῦ 

Κυρίου δεηθῶμεν.  

Ὑπὲρ τοῦ ἁγίου οἴκου 
τούτου, καὶ τῶν μετὰ πίστεως, 

εὐλαβείας, καὶ φόβου Θεοῦ 
εἰσιόντων ἐν αὐτῷ, τοῦ Κυρίου δε-
ηθῶμεν. 

Ὑπὲρ τῶν εὐσεβῶν καὶ ὀρ-
θοδόξων χριστιανῶν, τοῦ Κυρίου 

δεηθῶμεν. 

Ὑπὲρ τοῦ πατρός καὶ Ἀρχιε-
πισκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 

Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 

ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, 
Κώμης) ταύτης, πάσης πόλεως καὶ 
χώρας καὶ τῶν πίστει οἰκούντων ἐν 

αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπο-
ρούντων, νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς 
ἀπὸ πάσης θλίψεως, ὀργῆς, κιν-

δύνου καὶ ἀνάγκης, τοῦ Κυρίου 
δεηθῶμεν. 

Ἀντιλαβοῦ, σῶσον, ἐλέησον 
καὶ διαφύλαξον ἡμᾶς, ὁ Θεός, τῇ 
σῇ χάριτι. 

Τῆς Παναγίας, ἀχράντου, 

ὑπερευλογημένης, ἐνδόξου, Δε-
σποίνης ἡμῶν Θεοτόκου καὶ 

ἀειπαρθένου Μαρίας, μετὰ 
πάντων τῶν Ἁγίων μνημονεύσα-
ντες, ἑαυτοὺς καὶ ἀλλήλους καὶ 
πᾶσαν τὴν ζωὴν ἡμῶν, Χριστῷ τῷ 

Θεῷ παραθώμεθα. 

ΧΟΡΟΣ: Σοὶ, Κύριε. 

ΙΕΡΕΥΣ: Ὅτι πρέπει σοι, 
πᾶσα δόξα, τιμὴ καὶ προσκύνησις, 
τῷ Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 

αἰῶνας τῶν αἰώνων. 

ΧΟΡΟΣ:  Ἀμήν. Ἦχος πλ. δ΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 

εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή 
μου, ὡς θυμίαμα ἐνώπιόν σου, 

ἔπαρσις τῶν χειρῶν μου θυσία 
ἑσπερινὴ εἰσάκουσόν μου, Κύριε. 
Ἱστῶμεν στίχους Ϛ´, καὶ ψάλλομεν τὰ πα-

ρόντα Στιχηρὰ Προσόμοια τοῦ Ἁγίου. 

Ἦχος πλ. δ´.  Ὢ τοῦ παραδόξου θαύμα-

τος. 

Στίχ. Ἐὰν ἀνομίας παρατηρή-

σῃς, Κύριε Κύριε, τίς ὑποστήσεται; 
ὅτι παρὰ σοὶ ὁ ἱλασμός ἐστιν. 

Ὢ τοῦ παραδόξου θαύματος! 
ἐν οὐρανῷ καὶ ἐν γῇ, ἀγαλλίαμα 

σήμερον, ἐν τῇ μνήμῃ ηὔγασται, 
Δημητρίου τοῦ Μάρτυρος· ἐκ τῶν 
Ἀγγέλων ἐπαίνοις στέφεται, καὶ ἐξ 
ἀνθρώπων ᾄσματα δέχεται. Ὢ οἶ-

ον ἤθλησε! πῶς καλῶς ἠγώνισται! 
δι᾿ οὗ ἐχθρός, πέπτωκεν ὁ δόλιος, 
Χριστοῦ νικήσαντος. 

Στίχ. Ἕνεκεν τοῦ ὀνόματός 

σου ὑπέμεινά σε, Κύριε· ὑπέμεινεν 

ἡ ψυχή μου εἰς τὸν λόγον σου, ἤλ-
πισεν ἡ ψυχή μου ἐπὶ τὸν Κύριον. 

Ὢ τοῦ παραδόξου θαύματος! 
ταῖς τῶν θαυμάτων βολαῖς, τοῦ ἡ-
λίου φανότερον, εἰς ἀεὶ Δημήτριος, 

διαλάμπει τοῖς πέρασιν, ἐξ ἀνε-
σπέρου φωτὸς λαμπόμενος, καὶ τῷ 
ἀδύτῳ φωτὶ τερπόμενος· οὗ ταῖς 
ἐλλάμψεσι, νέφη ἀπηλάθησαν βαρ-

βαρικά, νόσοι ἐδιώχθησαν, δαίμο-
νες ἥττηνται. 

Στίχ. Ἀπὸ φυλακῆς πρωΐας 

μέχρι νυκτός, ἀπὸ φυλακῆς πρωΐας 

ἐλπισάτω Ἰσραὴλ ἐπὶ τὸν Κύριον. 

Ὢ τοῦ παραδόξου θαύματος! 
ὑπὲρ Χριστοῦ λογχευθείς, ὁ τρι-
σμάκαρ Δημήτριος πρὸς ἐχθροὺς ἑ-
κάστοτε, ῥομφαία ὤφθη δίστομος, 

ἀποθερίζων ἐχθρῶν γαυρίαμα, καὶ 
καταράσσων δαιμόνων φρύαγμα. 
ᾯ ἐκβοήσωμεν· Ἅγιε Δημήτριε, 
σκέπε ἡμᾶς, σοῦ τὴν ἀεισέβαστον, 

μνήμην γεραίροντας. 

Στίχ. Ὅτι παρὰ τῷ Κυρίῳ τὸ 

ἔλεος, καὶ πολλὴ παρ᾿ αὐτῷ λύτρω-
σις, καὶ αὐτὸς λυτρώσεται τὸν Ἰσ-

ραὴλ ἐκ πασῶν τῶν ἀνομιῶν αὐ-
τοῦ. 

Πύργος εὐσεβείας πέφηνας, ἐ-
ρηρεισμένος στεῤῥῶς, ἐπὶ πέτραν 
τῆς πίστεως, πειρασμοῖς ἀνάλωτος, 

καὶ κινδύνοις ἀκλόνητος· μετὰ 
σφοδροῦ γὰρ σάλου καὶ κλύδωνος, 
σοὶ προσραγέντα, ἀθέων κύματα, 
σὴν οὐ κατέβαλον, ἀκλινῆ στεῤῥό-

τητα· μαρτυρικῷ, στέφει γὰρ ἐπό-
θησας, ἐγκαλλωπίζεσθαι. 

Στίχ. Αἰνεῖτε τὸν Κύριον, πά-

ντα τὰ ἔθνη, ἐπαινέσατε αὐτόν, 

πάντες οἱ λαοί. 

Πάθει τὸ πάθος μιμούμενος, 
τὸ ζωηφόρον Χριστοῦ, παρ᾿ αὐτοῦ 
τὴν ἐνέργειαν, τῶν θαυμάτων εἴλη-
φας, Ἀθλοφόρε Δημήτριε· καὶ δια-

σῴζεις τοὺς σοὶ προστρέχοντας, 
πολλῶν κινδύνων αὐτοὺς ῥυόμε-
νος, ἔχων εὐάρεστον, παῤῥησίαν 
ἔνδοξε, πρὸς τὸν Χριστόν, ᾧ καὶ 

νῦν παρίστασαι, δόξης πληρούμε-
νος. 

Στίχ. Ὅτι ἐκραταιώθη τὸ ἔλε-

ος αὐτοῦ ἐφ᾿ ἡμᾶς, καὶ ἡ ἀλήθεια 

τοῦ Κυρίου μένει εἰς τὸν αἰῶνα. 

Αἵματι τῷ σῷ σταζόμενος, τῷ 
ζωοδότῃ Χριστῷ, τῷ τὸ αἷμα τὸ τί-
μιον, διὰ σὲ κενώσαντι, προσηνέ-
χθης Δημήτριε· καὶ κοινωνόν σε δό-

ξης εἰργάσατο, καὶ βασιλείας αὑ-
τοῦ συμμέτοχον, ὡς ἀριστεύσαντα, 
κατὰ τοῦ ἀλάστορος, καὶ τὰ δεινά, 
τούτου μηχανήματα, τελείως σβέ-

σαντα. 

Δόξα. Ἦχος πλ. β´. Βυζαντίου. 

Σήμερον συγκαλεῖται ἡμᾶς, 
τοῦ Ἀθλοφόρου ἡ παγκόσμιος πα-
νήγυρις. Δεῦτε οὖν φιλέορτοι, φαι-

δρῶς ἐκτελέσωμεν τὴν μνήμην αὐ-
τοῦ λέγοντες· Χαίροις ὁ τὸν χιτῶνα 
τῆς ἀσεβείας διαῤῥήξας, διὰ τῆς 
πίστεως, τὴν δὲ ἀνδρείαν τοῦ 

Πνεύματος σεαυτῷ περιθέμενος. 
Χαίροις, ὁ καταργήσας τὰς ἐπινοί-
ας τὼν παρανόμων τῇ ἰσχύι τῇ δο-
θείσῃ σοι, παρὰ τοῦ μόνου Θεοῦ. 

Χαίροις, ὁ λογχευθέντων τῶν με-
λῶν, τὸ μακάριον πάθος πνευματι-

κῶς ἡμῖν ἀναζωγραφήσας τοῦ Χρι-
στοῦ. Ὃν καθικέτευε, Ἀθλητῶν ἐγ-

καλλώπισμα Δημήτριε, λυτρωθῆναι 
ἡμᾶς ὁρατῶν καὶ ἀοράτων ἐχθρῶν, 
καὶ σωθῆναι τὰς ψυχὰς ἡμῶν. 

Καὶ νῦν. Θεοτοκίον.  

Πρὸς τό, Φοβερὸς εἶ Κύριε. 

Παναγία Δέσποινα, τοῦ κό-
σμου βοήθεια, καὶ ἐλπὶς χριστια-
νῶν· σὲ νῦν ἐκδυσωποῦμεν, καὶ σὲ 
παρακαλοῦμεν ἀγαθή, ὑπὲρ ἡμῶν 
ἡμαρτηκότων καὶ ἀπεγνωσμένων, 

τὸν Υἱόν σου καὶ Κύριον, ἵλεων 
ποιῆσαι Θεοτόκε· ἔχεις γὰρ τὸ δύ-
νασθαι, τῇ μητρικῇ σου πρὸς αὐτὸν 
χρωμένη παῤῥησίᾳ. Πρόφθασον Ἄ-

χραντε, πρόφθασον μεσίτευσον, 
καὶ ῥῦσαι τὸν λαόν σου τῆς ἐνε-
στώσης ἀπειλῆς· διὰ σπλάγχνα ἐ-
λέους, μὴ παρίδῃς τοὺς ὑμνοῦντάς 

σε. 
Εἴσοδος. 

ΔΙΑΚΟΝΟΣ: Σοφία Ὀρθοί ! 

Καί  ὁ χορός ψάλλει τὸ· 

Φῶς ἱλαρὸν ἁγίας δόξης, 
ἀθανάτου Πατρός, οὐρανίου, 

ἁγίου, μάκαρος, Ἰησοῦ Χριστέ, 
ἐλθόντες ἐπὶ τὴν ἡλίου δύσιν, 
ἰδόντες φῶς ἑσπερινόν, ὑμνοῦμεν 
Πατέρα, Υἱόν, καὶ ἅγιον Πνεῦμα 

Θεόν. Ἄξιόν σε ἐν πᾶσι καιροῖς, 
ὑμνεῖσθαι φωναῖς αἰσίαις, Υἱὲ 
Θεοῦ, ζωὴν ὁ διδούς, Διὸ ὁ κόσμος 
σὲ δοξάζει.  

Ἑσπέρας προκείμενον. 
 
 
 
 

Τῇ Κυριακῇ ἑσπέρας  

Ἦχος πλ. δ' 

Ἰδοὺ δὴ εὐλογεῖτε τὸν 
Κύριον, πάντες οἱ δοῦλοι Κυρίου. 
(Δὶς) 

Στίχ. Οἱ ἑστῶτες ἐν οἴκῳ 

Κυρίου, ἐν αὐλαῖς οἴκου Θεοῦ 
ἡμῶν.  

Ἰδοὺ δὴ εὐλογεῖτε τὸν 
Κύριον, πάντες οἱ δοῦλοι Κυρίου. 

Τῇ Δευτέρᾳ ἑσπέρας 

Ἦχος δ' 

Κύριος εἰσακούσεταί μου ἐν 
τῷ κεκραγέναι με πρὸς αὐτόν. 

(Δὶς) 

Στίχ. Ἐν τῷ ἐπικαλεῖσθαί με 

εἰσήκουσάς μου, ὁ Θεός της δικαι-
οσύνης μου.  

Κύριος εἰσακούσεταί μου ἐν 
τῷ κεκραγέναι με πρὸς αὐτόν. 

Τῇ Τρίτῃ ἑσπέρας 

Ἦχος α' 

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. (Δὶς) 

Στίχ. Κύριος ποιμαίνει με καὶ 

οὐδέν με ὑστερήσει.  

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. 

Τῇ Τετάρτη ἑσπέρας 

Ἦχος πλ. α' 

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. (Δὶς) 

Στίχ. Ὁ Θεὸς εἰσάκουσον τῆς 

προσευχῆς μου.  

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. 

ΤΑ ΠΡΟΚΕΙΜΕΝΑ ΤΗΣ ΗΜΕΡΑΣ 

ΚΑΤΑ ΤΟΝ ΚΑΘΟΡΙΣΜΕΝΟΝ ΗΧΟΝ 

Τῇ Πέμπτῃ ἑσπέρας 

Ἦχος πλ. β' 

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. (Δὶς) 

Στίχ. Ἦρα τους ὀφθαλμούς 

μου εἰς τὰ ὄρη, ὅθεν ἥξει ἡ βοήθειά 
μου.  

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. 

Τῇ Παρασκευῇ ἑσπέρας 

Ἦχος βαρὺς 

Ὁ Θεὸς ἀντιλήπτωρ μου εἶ, 
τὸ ἔλεός σου προφθάσει με. (Δὶς) 

Στίχ. Ἐξελοῦ με ἐκ τῶν 

ἐχθρῶν μου, ὁ Θεός.   

Ὁ Θεὸς ἀντιλήπτωρ μου εἶ, 
τὸ ἔλεός σου προφθάσει με. 

Εἶτα τὰ Ἀναγνώσματα. 

Προφητείας Ἡσαΐου τὸ Ἀνάγνω-
σμα. 

Ἐπίβλεψον ἐκ τοῦ οὐρανοῦ, Κύρι-
ε, καὶ ἴδε ἐκ τοῦ οἴκου τοῦ ἁγίου 
σου καὶ δόξης σου. Ποῦ ἐστι τὸ 
πλῆθος τοῦ ἐλέους σου καὶ τῶν οἰ-
κτιρμῶν σου, ὅτι ἠνέσχου ἡμῶν 

Κύριε; Σὺ γὰρ εἶ Πατὴρ ἡμῶν, ὅτι 
Ἀβραὰμ οὐκ ἔγνω ἡμᾶς, καὶ Ἰσρα-
ὴλ οὐκ ἐπέγνω ἡμᾶς· ἀλλὰ σὺ Κύ-
ριε, Πατὴρ ἡμῶν, ῥῦσαι ἡμᾶς· ἀπ᾿ 

ἀρχῆς τὸ ὄνομά σου ἐφ᾿ ἡμᾶς ἐστι. 
Τί ἐπλάνησας ἡμᾶς, Κύριε, ἀπὸ τῆς 
ὁδοῦ σου; ἐσκλήρυνας τὰς καρδίας 
ἡμῶν, τοῦ μὴ φοβεῖσθαί σε; Ἐπί-

στρεψον διὰ τοὺς δούλους σου, διὰ 
τὰς φυλὰς τῆς κληρονομίας σου, ἵ-
να μικρὸν κληρονομήσωμεν τοῦ ὄ-
ρους τοῦ ἁγίου σου. Οἱ ὑπεναντίοι 

ἡμῶν κατεπάτησαν τὸ ἁγίασμά 
σου· ἐγενόμεθα ὡς τὸ ἀπαρχῆς, ὅτε 

οὐκ ἦρξας ἡμῶν, οὐδὲ ἐπεκλήθη τὸ 
ὄνομά σου ἐφ᾿ ἡμᾶς. Ἐὰν ἀνοίξῃς 
τὸν οὐρανόν, τρόμος λήψεται ἀπὸ 
σοῦ ὄρη, καὶ τακήσονται, ὡσεὶ κη-

ρὸς τήκεται ἀπὸ πυρός· καὶ κατα-
καύσει πῦρ τοὺς ὑπεναντίους σου, 
καὶ φανερὸν ἔσται τὸ ὄνομά σου 
τοῖς ὑπεναντίοις σου· ἀπὸ προσώ-

που σου ἔθνη ταραχθήσονται. Ὃ-
ταν ποιῇς τὰ ἔνδοξα, τρόμος λήψε-
ται ἀπὸ σοῦ ὄρη. Ἀπὸ τοῦ αἰῶνος 
οὐκ ἠκούσαμεν, οὐδὲ οἱ ὀφθαλμοὶ 

ἡμῶν εἶδον Θεὸν πλήν σου· καὶ τὰ 
ἔργα σου ἀληθινά, καὶ ποιήσεις 
τοῖς ὑπομένουσί σε ἔλεος. Συναν-
τήσεται γὰρ ἔλεος τοῖς ποιοῦσι τὸ 

δίκαιον, καὶ τῶν ὁδῶν σου μνησθή-
σονται. Καὶ νῦν, Κύριε, Πατὴρ ἡ-
μῶν σὺ εἶ· ἡμεῖς δὲ πηλός, καὶ σὺ 
ὁ Πλάστης ἡμῶν· ἔργα χειρῶν σου 

πάντες ἡμεῖς. Μὴ ὀργίζου ἡμῖν Κύ-
ριε ἕως σφόδρα, καὶ μὴ ἐν καιρῷ 
μνησθῇς ἁμαρτιῶν ἡμῶν. Καὶ νῦν 
ἐπίβλεψον, Κύριε, ὅτι λαός σου 

πάντες ἡμεῖς. 

Προφητείας Ἱερεμίου τὸ Ἀνάγνω-
σμα. 

Τάδε λέγει Κύριος· Ἐμνήσθην ἐ-
λέους νεότητός σου, καὶ ἀγάπης 
τελειώσεώς σου, τοῦ ἐξακολουθῆ-

σαί σε τῷ ἁγίῳ Ἰσραήλ, λέγει Κύ-
ριος ὁ ἅγιος τοῦ Ἰσραήλ. Τῷ Κυρί-
ῳ ἀρχὴ γεννημάτων αὐτοῦ. Πάντες 
οἱ ἐσθίοντες αὐτὸν πλημμελήσουσι· 

κακὰ ἥξει ἐπ᾿ αὐτούς, λέγει Κύρι-
ος· Ἀκούσατε λόγον Κυρίου, οἶκος 
Ἰακώβ, καὶ πᾶσα πατριὰ οἴκου Ἰσ-
ραήλ. Τάδε λέγει Κύριος· Τί εὕρο-

σαν οἱ πατέρες ὑμῶν ἐν ἐμοὶ πλημ-
μέλημα, ὅτι ἀπέστησαν μακρὰν ἀπ᾿ 

ἐμοῦ, καὶ ἐπορεύθησαν ὀπίσω τῶν 
ματαίων, καὶ ἐματαιώθησαν; καὶ 
οὐκ εἶπον· Ποῦ ἐστι Κύριος, ὁ ἀνα-
γαγὼν ἡμᾶς ἐκ γῆς Αἰγύπτου, ὁ 

καθοδηγήσας ἡμᾶς ἐν τῇ ἐρήμῳ, ἐν 
γῇ ἀπείρῳ καὶ ἀβάτῳ, ἐν γῇ ἀνύ-
δρῳ καὶ ἀκάρπῳ, καὶ σκιᾷ θανά-
του; ἐν γῇ, ἐν ᾗ οὐ διώδευσεν ἐν 

αὐτῇ ἀνήρ, οὐδὲ κατῴκησεν υἱὸς 
ἀνθρώπου ἐκεῖ; Καὶ εἰσήγαγον ὑ-
μᾶς εἰς τὸν Κάρμηλον, τοῦ φαγεῖν 
τοὺς καρποὺς αὐτοῦ, καὶ τὰ ἀγαθὰ 

αὐτοῦ· καὶ εἰσήλθετε, καὶ ἐμιάνατε 
τὴν γῆν μου· καὶ τὴν κληρονομίαν 
μου ἔθεσθε εἰς βδέλυγμα. Οἱ ἱερεῖς 
οὐκ εἶπον· Ποῦ ἐστι Κύριος· καὶ οἱ 

ἀντεχόμενοι τοῦ νόμου οὐκ ἠπί-
σταντό με· καὶ οἱ ποιμένες ἠσέβουν 
εἰς ἐμέ· καὶ οἱ προφῆται προεφή-
τευον τῇ Βάαλ, καὶ ὀπίσω ἀνωφε-

λοῦς ἐπορεύθησαν. Διὰ τοῦτο ἔτι 
κριθήσομαι πρὸς ὑμᾶς, λέγει Κύρι-
ος, καὶ πρὸς τοὺς υἱοὺς τῶν υἱῶν 
ὑμῶν κριθήσομαι. Διέλθετε εἰς νή-

σους Χεττιείμ, καὶ ἴδετε· καὶ εἰς 
Κηδάρ, καὶ ἀποστείλατε· καὶ νοή-
σατε σφόδρα, καὶ ἴδετε, εἰ γέγονε 
τοιαῦτα· εἰ ἀλλάξωνται ἔθνη θεοὺς 

αὐτῶν, καὶ αὐτοὶ οὐκ εἰσὶ θεοί. Ὁ 
δὲ λαός μου ἠλλάξατο τὴν δόξαν 
αὑτοῦ, ἐξ ἧς οὐκ ὠφεληθήσονται. 
Ἐξέστη ὁ οὐρανὸς ἐπὶ τούτῳ, καὶ 

ἔφριξεν ἐπὶ πλεῖον σφόδρα, λέγει 
Κύριος. 

Σοφίας Σολομῶντος τὸ Ἀνάγνω-
σμα. (γ́ 1-9), 

 

Δικαίων ψυχαὶ ἐν χειρὶ Θεοῦ, καὶ 
οὐ μὴ ἅψηται αὐτῶν βάσανος. Ἔ-
δοξαν ἐν ὀφθαλμοῖς ἀφρόνων τε-

θνάναι, καὶ ἐλογίσθη κάκωσις ἡ ἔ-
ξοδος αὐτῶν, καὶ ἡ ἀφ᾿ ἡμῶν πο-
ρεία, σύντριμμα· οἱ δέ εἰσιν ἐν εἰ-
ρήνῃ. Καὶ γὰρ ἐν ὄψει ἀνθρώπων 

ἐὰν κολασθῶσιν, ἡ ἐλπὶς αὐτῶν ἀ-
θανασίας πλήρης. Καὶ ὀλίγα παι-
δευθέντες, μεγάλα εὐεργετηθήσον-
ται· ὅτι ὁ Θεὸς ἐπείρασεν αὐτούς, 

καὶ εὗρεν αὐτοὺς ἀξίους ἑαυτοῦ. 
Ὡς χρυσὸν ἐν χωνευτηρίῳ ἐδοκί-
μασεν αὐτούς, καὶ ὡς ὁλοκάρπωμα 
θυσίας προσεδέξατο αὐτούς. Καὶ 

ἐν καιρῷ ἐπισκοπῆς αὐτῶν ἀνα-
λάμψουσι, καὶ ὡς σπινθῆρες ἐν κα-
λάμῃ διαδραμοῦνται. Κρινοῦσιν ἔ-
θνη, καὶ κρατήσουσι λαῶν, καὶ βα-

σιλεύσει αὐτῶν Κύριος εἰς τοὺς αἰ-
ῶνας. Οἱ πεποιθότες ἐπ᾿ αὐτῷ συ-
νήσουσιν ἀλήθειαν, καὶ οἱ πιστοὶ ἐν 
ἀγάπῃ προσμενοῦσιν αὐτῷ· Ὅτι 

χάρις καὶ ἔλεος ἐν τοῖς ὁσίοις αὐ-
τοῦ, καὶ ἐπισκοπὴ ἐν τοῖς ἐκλε-
κτοῖς αὐτοῦ. 

Ὁ διάκονος τὴν ἐκτενῆ δέησιν 

Εἴπωμεν πάντες ἐξ ὅλης τῆς 
ψυχῆς καὶ ἐξ ὅλης τῆς διανοίας 

ἡμῶν εἴπωμεν. 

Κύριε, ἐλέησον (ἅπαξ). 

Κύριε παντοκράτορ ὁ Θεός 
τῶν πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 

Ἐλέησον ἡμᾶς ὁ Θεὸς κατὰ 
τὸ μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τοῦ 
Ἀρχιεπισκόπου ἡμῶν (δεῖνος).  

 Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν ἀδελ-
φῶν ἡμῶν, τῶν ἱερέων, 
ἱερομονάχων, ἱεροδιακόνων καὶ 
μοναχῶν, καὶ πάσης τῆς ἐν Χριστῷ 

ἡμῶν ἀδελφότητος.  

Κύριε, ἐλέησον (ἐκ τρίτου). 

Ἔτι δεόμεθα ὑπὲρ ἐλέους, 
ζωῆς, εἰρήνης, ὑγείας, σωτηρίας, 
ἐπισκέψεως, συγχωρήσεως καὶ 

ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ 

παρεπιδημούντων ἐν τῇ (κώμῃ, 
πόλει) ταύτῃ, τῶν ἐνοριτῶν, ἐπι-
τρόπων, συνδρομητῶν καὶ 
ἀφιερωτῶν τοῦ ἁγίου ναοῦ 

τούτου. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν μα-
καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 

πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 

Ἔτι δεόμεθα ὑπὲρ τῶν καρ-
ποφορούντων καὶ καλλιεργούντων 
ἐν τῷ ἁγίῳ καὶ πανσέπτῳ ναῷ 
τούτῳ, κοπιώντων, ψαλλόντων καὶ 
ὑπὲρ τοῦ περιεστῶτος λαοῦ, τοῦ 

ἀπεκδεχομένου τὸ παρὰ Σοῦ μέγα 
καὶ πλούσιον ἔλεος.  

Κύριε, ἐλέησον (ἅπαξ).  

Ὅτι ἐλεήμων καὶ φιλάνθρω-
πος Θεὸς ὑπάρχεις, καὶ σοὶ τὴν 
δόξαν ἀναπέμπομεν, τῷ Πατρὶ καὶ 

τῷ Υἱῷ καὶ τῷ Ἁγίῳ Πνεύματι, νῦν 
καὶ ἀεὶ καὶ εἰς τοὺς αἰῶνας τῶν 
αἰώνων.  

Ὁ Προεστὼς ἢ ὁ Ἀναγνώστης:  

Ἀμήν.  

Καταξίωσον, Κύριε, ἐν τῇ 
ἑσπέρᾳ ταύτῃ, ἀναμαρτήτους φυ-

λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς 
τῶν Πατέρων ἡμῶν, καὶ αἰνετὸν 
καὶ δεδοξασμένον τὸ ὄνομά σου 
εἰς τοὺς αἰῶνας. Ἀμήν.  

Γένοιτο, Κύριε, τὸ ἔλεός σου 
ἐφ’ ἡμᾶς, καθάπερ ἠλπίσαμεν ἐπὶ 
σέ. Εὐλογητὸς εἶ, Κύριε, δίδαξόν 
με τὰ δικαιώματά σου.  

Εὐλογητὸς εἶ, Δέσποτα, 
συνέτισόν με τὰ δικαιώματά σου.  

Εὐλογητὸς εἶ, Ἅγιε, φώτισόν 
με τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 

καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας 
τῶν αἰώνων. Ἀμήν. 

Ὁ Διάκονος: Πληρώσωμεν τὴν 

ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  

Ἀντιλαβοῦ, σῶσον, ἐλέησον 
καὶ διαφύλαξον ἡμᾶς, ὁ Θεός, τῇ 
Σῇ χάριτι. 

Κύριε, ἐλέησον.  

Τὴν ἑσπέραν πᾶσαν, τε-
λείαν, ἁγίαν, εἰρηνικὴν καὶ 

ἀναμάρτητον, παρά τοῦ Κυρίου, 
αἰτησώμεθα. 

Παράσχου Κύριε. 

Ἄγγελον εἰρήνης, πιστὸν 
ὁδηγόν, φύλακα τῶν ψυχῶν καὶ 
τῶν σωμάτων ἡμῶν, παρά τοῦ 
Κυρίου αἰτησώμεθα. 

Παράσχου Κύριε.   

Συγγνώμην καὶ ἄφεσιν τῶν 
ἁμαρτιῶν καὶ τῶν πλημμελημάτων 

ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 

Τὰ καλὰ καὶ συμφέροντα 
ταῖς ψυχαῖς ἡμῶν καὶ εἰρήνην τῷ 
κόσμῳ, παρά τοῦ Κυρίου αἰτη-

σώμεθα. 

Παράσχου Κύριε. 

Τὸν ὑπόλοιπον χρόνον τῆς 
ζωῆς ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 

Χριστιανὰ τὰ τέλη τῆς ζωῆς 
ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 

Τῆς Παναγίας, ἀχράντου, 
ὑπερευλογημένης, ἐνδόξου Δε-
σποίνης ἡμῶν Θεοτόκου καὶ 
ἀειπαρθένου Μαρίας, μετὰ 
πάντων τῶν Ἁγίων μνημονεύσα-

ντες, ἑαυτοὺς καὶ ἀλλήλους καὶ 
πᾶσαν τὴν ζωὴν ἡμῶν Χριστῷ τῷ 
Θεῷ παραθώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 

σοί τὴν δόξαν ἀναπέμπομεν, τῷ 

Πατρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 

αἰῶνας τῶν αἰώνων.  

Ὁ Χορός: Ἀμήν. 

Εἰρήνη πᾶσι.  

Καὶ τῷ πνεύματί σου. 

Τὰς κεφαλὰς ἡμῶν τῷ 
Κυρίῳ κλίνωμεν.  

Σοὶ, Κύριε. 

Κύριε, ὁ Θεὸς ἡμῶν, ὁ κλίνας 
οὐρανοὺς καὶ καταβὰς ἐπὶ σω-

τηρίᾳ τοῦ γένους τῶν ἀνθρώπων, 
ἔπιδε ἐπὶ τοὺς δούλους σου καὶ 
ἐπὶ τὴν κληρονομίαν σου. Σοὶ γὰρ 
τῷ φοβερῷ καὶ φιλανθρώπῳ κριτῇ, 

οἱ σοὶ δοῦλοι ὑπέκλιναν τὰς κε-
φαλάς, τοὺς δὲ αὐτῶν ὑπέταξαν 
αὐχένας; οὐ τὴν ἐξ ἀνθρώπων 
ἀναμένοντες βοήθειαν, ἀλλὰ τὸ σὸν 

περιμένοντες ἔλεος, καὶ τὴν σὴν 
ἀπεκδεχόμενοι σωτηρίαν, οὓς 
διαφύλαξον ἐν παντὶ καιρῷ, καὶ 
κατὰ τὴν παροῦσαν ἑσπέραν καὶ 

τὴν προσιοῦσαν νύκτα, ἀπὸ παντὸς 
ἐχθροῦ, ἀπὸ πάσης ἀντικειμένης 
ἐνεργίας διαβολικῆς, καὶ διαλογι-
σμῶν ματαίων καὶ ἐνθυμήσεων 

πονηρῶν. 

Εἴη τὸ κράτος τῆς βασιλείας 
σου εὐλογημένον καὶ δεδο-
ξασμένον, τοῦ Πατρὸς καὶ τοῦ Υἱοῦ 
καὶ τοῦ Ἁγίου Πνεύματος, νῦν καὶ 

ἀεὶ καὶ εἰς τοὺς αἰῶνας τῶν 
αἰώνων.  

Ὁ χορός· Ἀμήν. 

Εἰς τὴν Λιτήν, Ἰδιόμελα. 

Ἦχος ά. Γεωργίου Σικελιώτου. 

Εὐφραίνου ἐν Κυρίῳ πόλις Θεσ-
σαλονίκη· ἀγάλλου καὶ χόρευε, πί-

στει λαμπροφοροῦσα, Δημήτριον 
τὸν πανένδοξον ἀθλητήν, καὶ Μάρ-

τυρα τῆς ἀληθείας, ἐν κόλποις κα-
τέχουσα ὡς θησαυρόν· ἀπόλαβε 
τῶν θαυμάτων τὰς ἰάσεις καθορῶ-
σα· καὶ βλέπε καταράσσοντα τῶν 

βαρβάρων τὰ θράση, καὶ εὐχαρί-
στως τῷ Σωτῆρι ἀνάκραξον· Κύρι-
ε, δόξα σοι. 

Ὁ αὐτός. Ἀνατολίου. 

Τῇ τῶν ᾀσμάτων τερπνότητι, τὴν 
παροῦσαν φαιδρύνωμεν ἡμέραν, 

καὶ ἠχήσωμεν τὰ τοῦ Μάρτυρος ἀ-
γωνίσματα· πρόκειται γὰρ ἡμῖν εἰς 
εὐφημίαν ὁ μέγας Δημήτριος. Καὶ 
γὰρ τὰς τῶν τυράννων ἐπιφορὰς 

ἀνδρείως ἑλών, πρὸς τὸ στάδιον 
προθύμως ἥλατο· καὶ τὰ νικητήρια 
ἐνδόξως ἀπενεγκάμενος, τὸν Σω-
τῆρα δυσωπεῖ, σωθῆναι τὰς ψυχὰς 

ἡμῶν. 

Δόξα. Ἦχος β´. Γερμανοῦ. 

Εἰς τὰ ὑπερκόσμια σκηνώματα, τὸ 
πνεῦμά σου Δημήτριε Μάρτυς σο-
φέ, Χριστὸς ὁ Θεὸς προσήκατο ἀ-

μώμητον· σὺ γὰρ τῆς Τριάδος γέ-
γονας ὑπέρμαχος, ἐν τῷ σταδίῳ 
ἀνδρείως ἐναθλήσας ὡς ἀδάμας 
στεῤῥός· λογχευθεὶς δὲ τὴν πλευ-

ράν, τὴν ἀκήρατόν σου πανσεβά-
σμιε, μιμούμενος τὸν ἐπὶ ξύλου τα-
νυσθέντα, εἰς σωτηρίαν παντὸς τοῦ 
κόσμου, τῶν θαυμάτων εἴληφας 

τὴν ἐνέργειαν, ἀνθρώποις παρέχων 
τὰς ἰάσεις ἀφθόνως. Διό σου σήμε-
ρον τὴν κοίμησιν ἑορτάζοντες, ἐπα-
ξίως δοξάζομεν, τὸν σὲ δοξάσαντα 

Κύριον. 

Καὶ νῦν. Θεοτοκίον. 

Ὢ τοῦ μεγίστου μυστηρίου! βλέ-
πων τὰ θαύματα, ἀνακηρύττω τὴν 
Θεότητα, οὐκ ἀρνοῦμαι τὴν ἀνθρω-

πότητα· ὁ γὰρ Ἐμμανουήλ, φύσε-
ως μὲν πύλας ἤνοιξεν ὡς ἄνθρω-
πος, παρθενίας δὲ κλεῖθρα, οὐ δι-
έῤῥηξεν ὡς Θεός· ἀλλ᾿ οὕτως ἐκ 

μήτρας προῆλθεν, ὡς δι᾿ ἀκοῆς εἰ-
σῆλθεν· οὕτως ἐσαρκώθη, ὡς συνε-
λήφθη. Ἀπαθῶς εἰσῆλθεν, ἀφρά-
στως ἐξῆλθε, κατὰ τὸν Προφήτην 

τὸν λέγοντα· Αὕτη ἡ πύλη κεκλει-
σμένη ἔσται, οὐδεὶς οὐ μὴ διέλθη 
δι᾿ αὐτῆς, εἰ μὴ Κύριος ὁ Θεὸς Ἰσ-
ραήλ, ὁ ἔχων τὸ μέγα ἔλεος. 

Εὶς τὸν Στίχον,  

Στιχηρὰ ἰδιόμελα τοῦ Σεισμοῦ. 

Ἦχος β´. 

Τῆς γῆς συνταρασσομένης τῷ τῆς 
ὀργῆς σου φόβῳ, βουνοὶ καὶ τὰ ὄρη 

συσσείονται Κύριε· ἀλλ᾿ εὐσπλαγ-
χνίας ὄμματι ἐφ᾿ ἡμᾶς ἐπιβλέψας, 
μὴ τῷ θυμῷ σου ὀργισθῇς ἡμῖν· ἀλ-
λὰ σπλαγχνισθεὶς ἐπὶ τὸ πλάσμα 

τῶν χειρῶν σου, τῆς φοβερᾶς ἡμᾶς 
τοῦ σεισμοῦ ἀπειλῆς ἐλευθέρωσον, 
ὡς ἀγαθὸς καὶ φιλάνθρωπος. 

Ἦχος πλ. β´. 

Στίχ. Συνέσεισας τὴν γῆν καὶ συ-

νετάραξας αὐτήν· ἴασαι τὰ συν-

τρίμματα αὐτῆς ὅτι ἐσαλεύθη. (νθ´ 
4) 

Φοβερὸς εἶ Κύριε, καὶ τίς ὑπο-
στήσεται τὴν δικαίαν σου ὀργήν; ἢ 
τίς σε δυσωπήσει, ἢ τίς παρακαλέ-

σει ἀγαθέ, ὑπὲρ λαοῦ ἡμαρτηκότος 
καὶ ἀπεγνωσμένου; τὰ οὐράνια 
τάγματα, Ἄγγελοι Ἀρχαὶ καὶ Ἐ-

ξουσίαι, Θρόνοι Κυριότητες, τὰ 

Χερουβὶμ καὶ τὰ Σεραφίμ, ὑπὲρ ἡ-
μῶν σοι βοῶσιν· Ἅγιος, Ἅγιος, Ἅ-

γιος εἶ Κύριε· τὰ ἔργα τῶν χειρῶν 
σου μὴ παρίδῃς ἀγαθέ· διὰ σπλάγ-
χνα ἐλέους, σῷζε πόλιν κινδυνεύ-
ουσαν. 

Στίχ. Ὁ ἐπιβλέπων ἐπὶ τὴν γῆν καὶ 

ποιῶν αὐτὴν τρέμειν , ὁ ἁπτόμενος 
τῶν ὀρέων καὶ καπνίζονται. (ργ´ 32) 

Νινευῖται τοῖς παραπτώμασι, τὴν 
διὰ τῆς τοῦ σεισμοῦ ἀπειλῆς κατά-
χωσιν ἤκουον· ἐν δὲ τῷ μεσιτεύοντι 
σημείῳ τοῦ κήτους, τὴν διὰ τοῦ Ἰ-
ωνᾶ ἀνάστασιν, ἡ μετάνοια παρα-

καλεῖ· ἀλλ᾿ ὡς ἐκείνους, βοῇ λαοῦ 
σου μετὰ νηπίων καὶ κτηνῶν, οἰ-
κτείρας προσεδέξω, καὶ ἡμᾶς παι-
δευομένους, διὰ τῆς τριημέρου Ἀ-

ναστάσεως, φεῖσαι καὶ ἐλέησον. 

Δόξα. Τοῦ Ἁγίου.  

Ἦχος πλ. δ´. Ἀνατολίου. 

Ἔχει μὲν ἡ θειοτάτη σου ψυχὴ καὶ 
ἄμωμος, ἀοίδιμε Δημήτριε, τὴν οὐ-
ράνιον Ἱερουσαλὴμ κατοικητήριον, 
ἧς τὰ τείχη, ἐν ταῖς ἀχράντοις χερ-
σὶ τοῦ ἀοράτου Θεοῦ ἐζωγράφην-

ται. Ἔχει δὲ καὶ τὸ πανέντιμον, 
καὶ ἀθλητικώτατόν σου σῶμα, τὸν 
περίκλυτον τοῦτον ναὸν ἐπὶ γῆς, 
ταμεῖον ἄσυλον θαυμάτων, νοση-

μάτων ἀλεξιτήριον· ἔνθα προστρέ-
χοντες, τὰς ἰάσεις ἀρυόμεθα. 
Φρούρησον πανεύφημε, τὴν σὲ με-
γαλύνουσαν πόλιν, ἀπὸ τῶν ἐναν-

τίων προσβολῶν, παῤῥησίαν ὡς ἔ-
χων, πρὸς Χριστὸν τὸν σὲ δοξάσαν-
τα. 

Καὶ νῦν. Θεοτοκίον. 

Ἀνύμφευτε Παρθένε, ἡ τὸν 

Θεὸν ἀφράστως συλλαβοῦσα σαρ-
κί, Μῆτερ Θεοῦ τοῦ ὑψίστου, σῶν 

οἰκετῶν παρακλήσεις δέχου πανά-
μωμε· ἡ πᾶσι χορηγοῦσα, καθαρι-
σμὸν τῶν πταισμάτων, νῦν τὰς ἡ-
μῶν ἱκεσίας προσδεχομένη, δυσώ-

πει σωθῆναι πάντας ἡμᾶς. 

 ΙΕΡΕΥΣ: Νῦν ἀπολύεις τὸν 

δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 

ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον 
πάντων τῶν λαῶν, φῶς εἰς 
ἀποκάλυψιν ἐθνῶν, καὶ δόξαν 

λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 

Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  

Παναγία Τριάς, ἐλέησον 
ἡμᾶς.  

Κύριε, ἱλάσθητι ταῖς ἁμαρ-
τίαις ἡμῶν,  

Δέσποτα, συγχώρησον τὰς 
ἀνομίας ἡμῖν.  

Ἅγιε, ἐπίσκεψαι καὶ ἴασαι 
τὰς ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέη-
σον, Κύριε, ἐλέησον.  

Δόξα Πατρὶ... Καὶ νῦν...  

Πάτερ ἡμῶν ὁ ἐν τοῖς οὐρα-
νοῖς, ἁγιασθήτω τὸ ὄνομά σου, 

ἐλθέτω ἡ βασιλεία σου, γενηθήτω 
τὸ θέλημά σου, ὡς ἐν οὐρανῷ, καὶ 
ἐπὶ τῆς γῆς. Τὸν ἄρτον ἡμῶν τὸν 
ἐπιούσιον δὸς ἡμῖν σήμερον, καὶ 

ἄφες ἡμῖν τὰ ὀφειλήματα ἡμῶν, ὡς 
καὶ ἡμεῖς ἀφίεμεν τοῖς ὀφειλέταις 
ἡμῶν, καὶ μὴ εἰσενέγκῃς ἡμᾶς εἰς 

πειρασμόν, ἀλλὰ ῥῦσαι ἡμᾶς ἀπὸ 
τοῦ πονηροῦ. ὁ ἱερεὺς: Ὅτι σοῦ 

ἐστὶν ἡ βασιλεία καὶ ἡ δύναμις καὶ 
ἡ δόξα τοῦ Πατρὸς καὶ τοῦ Υἱοῦ 
καὶ τοῦ Ἁγίου Πνεύματος, νῦν καὶ 
ἀεὶ καὶ εἰς τοὺς αἰῶνας τῶν 

αἰώνων.  

ΧΟΡΟΣ: Ἀμήν.  

ὁ ἱερεὺς: Ὅτι σοῦ ἐστὶν ἡ βασι-

λεία καὶ ἡ δύναμις καὶ ἡ δόξα τοῦ 

Πατρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς 
τοὺς αἰῶνας τῶν αἰώνων.  

ΧΟΡΟΣ: Ἀμήν.  

τὰ Ἀπολυτίκια. 

Ἀπολυτίκιον τοῦ Ἁγίου. Ἦχος γ́. 

Μέγαν εὕρατο ἐν τοῖς κινδύνοις, 
σὲ ὑπέρμαχον ἡ οἰκουμένη, Ἀθλο-

φόρε τὰ ἔθνη τροπούμενον. Ὡς οὖν 
Λυαίου καθεῖλες τὴν ἔπαρσιν, ἐν 
τῷ σταδίῳ θαῤῥύνας τὸν Νέστορα, 
οὕτως Ἅγιε, Μεγαλομάρτυς Δημή-

τριε, Χριστὸν τὸν Θεὸν ἱκέτευε, 
δωρήσασθαι ἡμῖν τὸ μέγα ἔλεος. 

Δόξα. Καὶ νῦν. Τοῦ Σεισμοῦ.  

Ἦχος πλ. δ´. 

Ὁ ἐπιβλέπων ἐπὶ τὴν γῆν, καὶ ποι-
ῶν αὐτὴν τρέμειν, ῥῦσαι ἡμᾶς τῆς 
φοβερᾶς τοῦ σεισμοῦ ἀπειλῆς, 

Χριστὲ ὁ Θεὸς ἡμῶν· καὶ κατάπεμ-
ψον ἡμῖν, πλούσια τὰ ἐλέη σου, 
πρεσβείαις τῆς Θεοτόκου, μόνε φι-
λάνθρωπε. 

Ἀπόλυσις 

ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  

ΙΕΡΕΥΣ: Ὁ ὤν εὐλογητὸς 

Χριστὸς ὁ Θεὸς ἡμῶν πάντοτε νῦν 
καὶ ἀεὶ καὶ εἰς τούς αἰῶνας τῶν 

αἰώνων.Ἀμήν.  

Ὁ Ἀναγνώστης: Στερεώσαι, Κύ-

ριος ὁ Θεός, τὴν ἁγίαν ἀμώμητον 
πίστιν τῶν εὐσεβῶν καὶ ὀρθοδόξων 

Χριστιανῶν, σὺν τῇ ἁγίᾳ αὐτοῦ 
Ἐκκλησίᾳ καὶ (τῇ χώρᾳ, νήσῳ, 
κώμη,) Μητροπόλει, καὶ Ἐνορία 
ταύτῃ εἰς αἰῶνας αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 

σῶσον ἡμᾶς.  

Ὁ Ἀναγνώστης: Τὴν τιμιωτέ-

ραν τῶν Χερουβείμ, καὶ 

ἐνδοξοτέραν ἀσυγκρίτως τῶν Σε-
ραφείμ, τὴν ἀδιαφθόρως Θεὸν 
Λόγον τεκοῦσαν, τὴν ὄντως Θεοτό-
κον, σὲ μεγαλύνομεν.  

ΙΕΡΕΥΣ: Δόξα σοι ὁ Θεός, ἡ 

ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ 

καὶ Υἱῷ καὶ Ἁγίω Πνεύματι, καὶ 
νῦν καὶ ἀεὶ καὶ εἰς τοὺς αἰῶνας 

τῶν αἰώνων. Ἀμήν. Κύριε ἐλέησον, 
Κύριε ἐλέησον, Κύριε ἐλέησον. Πά-
τερ Ἅγιε εὐλόγησον.  

ΙΕΡΕΥΣ: Χριστὸς ὁ ἀληθινὸς 

Θεὸς ἡμῶν, ταῖς πρεσβείαις τῆς 
παναχράντου καὶ παναμώμου 
ἁγίας αὐτοῦ Μητρός· δυνάμει τοῦ 
τιμίου καὶ ζωοποιοῦ Σταυροῦ· 

προστασίαις τῶν τιμίων, ἐπουρα-
νίων δυνάμεων ἀσωμάτων· 
ἱκεσίαις τοῦ τιμίου καὶ ἐνδόξου, 
προφήτου προδρόμου καὶ βαπτι-

στοῦ Ἰωάννου· τῶν ἁγίων, ἐνδόξων 
καὶ πανευφήμων ἀποστόλων, τῶν 
ἁγίων ἐνδόξων καὶ καλλινίκων 
μαρτύρων· τῶν ὁσίων καὶ θεοφό-

ρων πατέρων ἡμῶν· τοῦ ἁγίου (τοῦ 

ναοῦ)· τῶν ἁγίων καὶ δικαίων θεο-

πατόρων Ἰωακεὶμ καὶ Ἄννης· τοῦ 
ἁγίου(τῆς ἡμέρας), οὖ καὶ τὴν μνή-

μην ἐπιτελοῦμεν,  καὶ πάντων τῶν 

ἁγίων, ἐλεήσαι καὶ σώσαι ἡμᾶς, ὡς 
ἀγαθὸς καὶ φιλάνθρωπος.  

ΙΕΡΕΥΣ: Δι’ εὐχῶν τῶν 

ἁγίων πατέρων ἡμῶν, Κύριε Ἰησοῦ 

Χριστέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 

 
 Ἡ Μεταφορὰ Κειμένων   

Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 

Ἱεροψάλτη 

 στὸν Ι.Ν. Ἁγίου Γεωργίου  

Κουλούρας Βέροιας. 


